
INHENNU BHAL ALLA OMM

Ommi tghidli li ghandi jdejja mberkin! Mhux ghax jien sacerdot, imma ghax meta nkun
nahsel il-platti tal-ikel, spiss inkisser xi haga! Imma mbaghad meta nhares madwari ninduna
li ma humiex ftit dawk minna li ghandhom “idejhom imberkin” — mhux ghax ikissru t-tazzi
jew il-platti, imma ghax bhal Adam u Eva, kif naqraw fil-ktieb tal-Genesi, hafna drabi naslu
biex inkissru l-pjan ta’ Alla ghalina. Fil-fatt, fil-grajja tal-Gheden naqra l-istorja taghna llum.
Dan ir-rakkoont jghidilna li fil-bidu Alla kellu progett ghalina 1-bnedmin, imma Adam u Eva
(li jirrapprezentaw lill-umanita) ghazlu li dan il-progett jaghmluh trietaq u bicciet! Il-mohh
zghir taghhom ma kellux il-hila jifhem xi progett sabih Alla kien hejja ghalihom biex huma
jghixu f’armonija maghhom infushom u mal-holqgien ta’ madwarhom.

Din l-istorja ta’ Adam u Eva tirrepeti ruhha ghaliex illum Alla ghadu jinteressa ruhu mill-
bniedem, ihobbna u jipproponilna l-progetti tieghu; imma ahna li ghandna mohh c¢kejken
mhux lakemm nifhmu lil Alla u ghalhekk spiss jigrilna li nharbtulu, nizbranawlu u nhawdulu
l-progetti tieghu. Ma nintebhux malajr li meta nkissru l-progett ta’ Alla, inkunu nkissru lilna
nfusna u r-realta ta’ madwarna, inkluzi persuni ohrajn. Ilkoll nafu xi tfisser ikollok hajtek
imtertqa bic¢¢iet. Hawn min hajtu mkissra ghax ihossu mhux mifhum, mhux accettat jew
mhux mahbub. Imbaghad naf b’min qed jitkisser bil-mard, bil-fagar jew b’xi “gebla” li
tefaghlu haddiehor. Hemm min kisser hajtu b’ghazliet zbaljati. Spiss nisma’ b’relazzjonijiet li
tfarrku. Hafna drabi f’dawn i¢-¢irkustanzi mizeri, il-bniedem li jgarrab xi ghamla jew ohra ta’
tkissir ma jkollux il-wic¢¢ jiltaga’ mal-ohrajn u bhal Adam imur “jinheba”; aghar minn hekk,
is-socjeta, u xi drabi anki I-komunita ekklezjali, tipprova tostor lil dawn in-nies.

Quddiem dan il-frakass tal-bniedem kif ipprezentat minn Adam u Eva, Alla taghna juri ruhu
li hu Alla hanin. Kieku ried, seta’ haddem il-gustizzja u harraxha ma’ dawk li kienu tawh
daharhom u tefghu I-progett tieghu taht riglejhom. Imma misjuq mill-hniena tieghu, sa mill-
bidu nett tal-holgien Alla jwieghed li fiz-zmien ghad ikun hemm mara li nisilha jeqred lit-
tentatur li jwaqqga’ lill-bniedem u jerga’ jirrestawra dak il-progett originali tieghu li 1-bniedem
kien ghamel trietaq! Huwa jwieghed li ser jibghat lil Ibnu Gesu biex jigbor dak li ghamilna
frak u jerga’ jaghmlu shih. Ghalhekk l-awtur tal-Bibbja ha hsieb li sa mill-ewwel versi ta’ dan
il-Ktieb Qaddis, huwa jghidilna li dan Alla taghna jismu “Hniena”. Huwa Alla li jdum ma
jaghdab u kollu moghdrija. Il-fatt lil wara 1-Waqgha, lill-bniedem fallut (ippersonifikat
f’Adam u Eva) Alla jaghmillu weghda li terga’ timlieh bit-tama, jirrivelalna lil Alla taghna
huwa “mizerikordja”.

Jekk Alla jrid, ghada, festa tal-Immakulata Kuncizzjoni, il-Papa Frangisku ser jiftah il-
Gublew tal-Hniena ghall-Knisja kollha. F’din l-inizjattiva pastorali nhoss li 1-Papa ged
jghidilna biex minkejja li bid-difetti u d-dghufija taghna ahna nharbtu l-progetti ta’ Alla
ghalina (fil-hajja personali, familjari, ¢ivili u ekklezjali), ahna mistiedna nilqghu dan id-don
tal-Gublew u nduqu ftit minn din il-hniena ta’ Alla li jrid jigbor dak li ahna xerridna. Kif
meta Kristu sar bniedem il-Hniena saret laham, hekk ukoll dan il-Gublew huwa opportunita
biex il-Hniena Divina ssir laham f’lahamna u hemm il-laham imhassar u mdennes taghna
jerga’ jilbes is-sahha u I-gmiel.



L-Immakulata Kuncizzjoni kienet 1-ewwel bniedma li daget il-qawwa tal-mizerikordja ta’
Alla li dehret fi Kristu. Misjuq mill-imhabba tieghu lejn l-umanita, Alla ghazel lil Marija ta’
Nazareth bhala 1-“bieb” biex il-Hniena tieghu tidhol fid-dinja fil-persuna ta’ Binha Gesu. FI-
istess waqt, ghall-merti ta’ Gest, Alla wera maghna l-hniena tieghu u ppermetta li Marija
titnissel Immakulata — minghajr tebgha tad-dnub. Nistghu nghidu 1li Marija hija 1-
inkarnazzjoni tal-hniena ta’ Alla — mhux biss ghax I-Iben ta’ Alla tnissel fiha, imma wkoll
ghax hija stess sabet hniena quddiem Alla. Ghalhekk il-Kunc¢izzjoni hija ezempju ta’ x’kapaci
taghmel il-hniena ta’ Alla: ghax dak li Alla ghamel f’Marija meta helisha minn kull tebgha
tad-dnub, Huwa jaghmlu ma’ kull wiehed u wahda minna. Kemm nixtieq li lkoll inkunu
konvinti minn din il-verita... Ghal Alla ma hemm xejn li ma jistax isir. Ahna ma nitwildux
minghajr it-tebgha tad-dnub. In-natura umana taghna I-bnedmin tfixkilna fl-impenn taghna
biex inpoggu fil-prattika 1-hsieb ta’ Alla; ghandna natura li pjuttost tigbidna lura flok
timbuttana 'l quddiem. Kieku bgajna hekk, kien ikollna mitt ragun biex naqtghu galbna.
Imma I-Immakulata llum qed tghidilna xi jrid jaghmel Alla maghna l-bnedmin. Ghax jekk
Alla ried li Marija titnissel minghajr dell ta’ hazen u hekk tkun rifless tal-gmiel u I-armonija li
hemm fiH u hekk tidher ghalina bhala 1-progett mhux minsus ta’ Alla, dan Alla jista’ jaghmlu
wkoll fil-hajja taghna. Ladarba I-Hniena ta’ Alla hija dagshekk kbira, ahna wkoll nistghu
nhallu lil Alla jaghmilna narmu 1-gmiel tieghu, u dan minkejja li ahna mxellfin. Alla jista’ u
jrid jigbor il-frak ta’ hajjitna u jaghmilna shah skont il-progett tieghu.

L-Immakulata hija l-inkarnazzjoni tal-Hniena ta’ Alla. Mhux b’kumbinazzjoni li 1-Papa
Frangisku ghazel 1i jinawgura dan iz-Zmien tal-Gublew tal-Hniena fis-solennita tal-
Kuncizzjoni!

Alla taghna wera lilu nnifsu maghna bhala Missier. Meta Gesti ghallimna nitolbu, qalilna
biex insejhulu “Missierna”. Imma Alla mhux biss Missier, imma ghandu gewwieni u vixxeri
materni, guf matern. Kif jinnota San Luqa fil-Kantiku ta’ Zakkarija, il-Hniena divina tinsab
fil-“viscera misericordiee Dei nostri” (1:78). Ahna mohhna Zzghir u mhux lakemm
napprezzaw dan il-kobor ta’ Alla. Ghalhekk nemmen li meta Alla ghazel lill-Immakulata
Kuncizzjoni, riedha tkun ukoll dik li tghinna nifhmu d-dimensjoni materna ta’ Alla. Ghalina
aktar hu facli li norbtu l-affettivita mal-omm milli mal-missier. Iva, Alla ghandu l-istess
hlewwa, tenerezza, tjubija, imhabba, hniena u moghdrija 1i jzejnu I-genju tal-mara,
partikularment il-figura tal-omm fir-relazzjonijiet taghha ma’ wliedha. Hadd dags 1-omm ma
jaf jagra 1-gewwieni tal-ulied. Ghalhekk Alla taghna huwa Omm ukoll, anzi, huwa aktar minn
Omm, ghax permezz ta’ Isaija Alla jghidilna: “Tista’ mara tinsa t-tarbija taghha u ma thennx
ghal bin guftha? Mqar jekk din tinsa, jien ma ninsiek qatt” (49:19). Bhal kull omm, qalbu
tinghafas quddiem uliedu fil-bzonn. Alla ghandu din id-dghufija: bhal kull omm kapaci
jaghmel preferenza ma’ dawk fost uliedu li f’hajjithom ma jirnexxux!

Alla tana dan ir-rigal tal-Immakulata Kunc¢izzjoni, Omm taghna lkoll, mhux biss biex hi tkun
tista’ tagbez ghalina quddiemu halli 1-Hniena tieghu tasal ghandna, imma biex hija tghinna
nifhmu xi ftit il-maternita ta’ Alla. Dak Alla li fil-guf tieghu tana 1-hajja, jibga’ jgorr hniena
vixxerali ghalina, I-aktar ghall-bniedem miskin, mizeru u midneb. Ghalhekk naghmlu 1-qalb!
Ma nixtiegx li jkun hawn bniedem wiehed li jiddubita 1i huwa ma huwiex oggett tal-hniena
ta’ Alla.

Inhennu bhall-Missier huwa 1-motto maghzul mill-Papa Frangisku ghal dan il-Gublew; imma
fid-dawl tar-riflessjoni li ghamilna mnebbha mill-Immakulata Kuncizzjoni, nistghu nghidu
wkoll li ghandna “inhennu bhal Alla Ommna”.



